
GOUVÈNÈ CUOMO ANONSE KANPAY ENSPEKSYON POU PWOTEJE NOUYÒKÈ KONT AKSIDAN KI KA 

RIVE AKÒZ PETWÒL BRIT VOLATIL 

 

NYS  Pral Fè Enspeksyon Serye nan Enstalasyon ak Wagon Ray  

 

Gouvènè Andrew M. Cuomo jodi a te anonse otorite eta a lanse yon seri enspeksyon pou sekirize 

rezidan, kominote, kouran dlo ak teren nan New York kont aksidan grav ki ka rive nan transpò petwòl 

brit volatil sou ray atravè tout eta a. Pandan travay li ak otorite federal pandan tout semèn sa, 

Depatman Transpò Eta New York (NYSDOT) te patisipe nan yon seri enspeksyon nan Port of Albany ak 

lakou triaj li yo ki sou kote li, ansanm ak enspeksyon nan Albany ak Buffalo sou tout vwa ray ak nan 

wagon pòt ray. Anplis, Depatman Pwoteksyon Anviwònman (DEC) Eta New York ap fè enspeksyon nan 

Port of Albany jodi a. 

 

“N ap pran mezi pou sekirize kominote nou yo kont aksidan ki ka genyen nan transpò petwòl brit atravè 

mizanplas aplikasyon mezi sekirite ray pi agresif ak amelyore,” te deklare Gouvènè Cuomo. “Kanpay 

enspeksyon sa pote amelyorasyon imedya nan kèk nan sit ray ki pi itilize nan Eta a. Anplis pèfòmans sa 

yo ak lòt enspeksyon ak patenè federal nou yo, administrasyon m lan pral kontinye pouse Washington 

adopte pratik sekirite sou ray ak nan pò ki alafwa obligatwa ak aplikab.” 

 

Delege NYSDOT la, Joan McDonald, te di konsa, “Mwen vle remèsye Federal Railroad Administration pou 

patenarya li fè ak nou pou devlope inisyativ enpòtan sa. Sou lòd Gouvènè Cuomo, n ap entèveni nan 

pwoblèm ogmantasyon transpò petwòl brit la ak yon mezi daplikasyon serye, kowòdone sou liy ray nou 

yo. Sekirite Nouyòkè ak kominote nou yo se prensipal priyorite nou.”  

 

Delege DEC a, Joe Martens, te di konsa, “DEC angaje l pou pwoteje sante piblik ak anviwonman nan 

kominote ki tou pre operasyon transpò sou ray ak dlo ak enstalasyon stokaj petwòl yo Enspeksyon se 

zouti enpòtan pou garanti enstalasyon respekte regleman sekirite strik. Gouvènè Cuomo se yon gwo 

militan kap mande sekirite amelyore nan transpò petwòl brit, epi DEC pral kontinye travay ak patenè 

onivo eta, federal ak lokal pou pwoteje kominote ak lè, tè ak dlo New York.” 

Enspeksyon sa yo vin fèt alaswit enkyetid ki tap grandi sou volatilite petwòl brit ki soti nan chan petwòl 

Bakken nan North Dakota ak transpò ki ogmante anpil sou sou ray atravè Eta New York. Nan mwa ki sot 

pase a, Gouvènè Cuomo te pibliye yon dekrè egzekitif ki mande plizyè ajans Eta pou fè yon etid anwo 

anba sou pwosedi sekirite ak preparasyon pou entèvansyon nan ijans ki gen pou wè ak transpò petwòl 

brit sou ray, bato ak chalan apre plizyè aksidan grav, tankou lanmò plizyè douzèn moun, evakyasyon 

plizyè milye moun ak devastasyon sèten kominote nèt. Etid sa sipoze remèt nan dat 30 avril. Dekrè 

Egzekitif Gouvènè Cuomo a te mande tou pou ajans travay ak patenè federal pou amelyore preparasyon 

ak sipèvizyon. Gouvènman federal la gen prèske pou li sèl otorite pou reglemante transpò sou wout ray. 

 

Premye seri enspeksyon yo fèt yon semèn apre otorite Administrasyon Cuomo a te vwayaje nan 

Washington D.C. pou rankontre ak otorite transpò federal pou esprime enkyetid yo sou sekirite 

kominote Eta New York akòz transpò petwòl brit Bakken ki ogmante atravè eta a. Jou ki te vandredi 21 

fevriye, otorite anviwonman ak transpò eta a te rankontre ak U.S. Department of Transportation 

(USDOT), FRA ak Pipeline and Hazardous Materials Safety Administration, sa ki te debouche sou yon akò 

pou kowòdone ak ogmante travay onivo federal ak eta pou enspekte enstalasyon ray ak pò pou sekirize 

kominote tou pre yo ak anviwonman kont devèsman petwòl. 

 

Inisyativ enspeksyon sa pral kontinye nan semèn ak mwa kap vini yo epi pral sèvi tou pou ede enfòme 

etid eta a ap fè pou kounye a, jan Gouvènè Cuomo mande sa nan dekrè egzekitif li a. 

 

Nan kad travay enspeksyon an, otorite onivo federal ak eta te angaje nan plizyè enspeksyon pandan 

semèn lan: 

 

Kenwood Rail Yard (Albany) ak Frontier Rail Yard (Buffalo) 

 

Nan dat 27 fevriye, enspektè nan NYSDOT te dirije yon kanpay enspeksyon nan de lakou triyaj enpòtan 

ak otorite ki soti nan Federal Railroad Administration (RFA). Enspektè yo te fè yon enspeksyon mekanik 

fren ak lòt ekipman sekirite, tankou kamyon sitèn kap pote petwòl brit, ansanm ak ray, travès ak lòt 

ekipman. Yo te reyalize tou yon enspeksyon materyèl danjere pou garanti ekipman yo reponn ak 

regleman, san bliye vav, fèmti vav ak afich ak viyèt ki bay detay sou kago ki pral espedye a. Yo te tyeke 

tou dat dènye enspeksyon tank ak tès presyon.  

 

Enspeksyon nan dat sa te fèt nan Kenwood Rail Yard nan Albany (ki se pwopriyete Canadian Pacific Railroad) 

ak Frontier Rail Yard nan Buffalo (ki se pwopriyete CSX). De lakou triyaj sa yo se de kote ray plis itilize anpil 

nan Eta New York pou transpò petwòl brit. Lakou triyaj Kenwood la, ki kole ak Port of Albany, sèvi kòm sit 

enpòtan anpil pou transfè petwòl brit nan wagon pòt ray pou mete nan bato ak chalan. Yo konsidere rezilta 

etid sa tipik pou tip enspeksyon an epi swa yo te rezoud touswit, swa yo nan wout pou yo rezoud.  

 

Nan Kenwood Yard nan Albany, ekip NYSDOT-FRA a te enspekte 120 kamyon sitèn tip T-111 epi te jwenn 

twa volan ki gen defo ak 3 semèl fren ki gen defo. Defo sa yo te fèt pou repare anvan kamyon yo kite 

lakou a. Ekip la te enspekte tou de mayl vwa ak 31 lam zegwi, epi te jwenn 36 defo, tankou jwen ray ak 

atach fiksasyon ki lach, ak yon eklis ki kase. Pèsonèl wout ray la te repare defo sa yo san pèdi tan. 

Ekip ki nan Frontier Rail Yard la nan Buffalo te enspekte 198 kamyon sitèn tip T-111, twa lokomotiv ak 

yon manèv triyaj. De nan kamyon sitèn yo te genyen defo nan wou epi yo te jwenn kèk lòt defo nan 

semèl fren. Ekip la te enspekte tou kat mayl vwa ak 13 lam zegwi. Yo te jwenn sèt defo, tankou yon ray 

kase ki ka mande pou yo retire seksyon ray sa nan sèvis. Liy chemendfè a gen 30 jou pou l repare defo ki 

gen nan vwa a.  

 

Anplis, FRA pibliye yon vyolasyon nan Green Plains Renewable Energy nan Nebraska pou de kamyon 

sitèn ki pa konfòm. Enspektè te jwenn de kamyon sitèn, ki tap transpòte etanòl, pa te gen bouchon tib 

vidanj anba yo byen sekirize. Vyolasyon yo ka debouche nan yon amann sivil. Green Plains se konpayi 

espedisyon an, se pa li transpòtè sou ray la. 

 

Kenwood Rail Yard - Albany 

 

Nan dat 25 fevriye, DOT te patisipe nan enspeksyon ki te fèt nan Kenwood Rail Yard ki kole ak Port of 

Albany an ansanm ak otorite FRA, transpò kanadyen, (Transport Canada) ak CP Rail yo pou enspekte 

wou ray. Enspeksyon an te konsantre sou defo nan wou yo te jwenn sou kamyon sitèn kap sèvi pou 

kounye a pou transpò petwòl brit. Sa ki karakterize defo yo jwenn yo se twòp eten ki genyen nan sifas 

wou asye sou kamyon sitèn sa yo, ki se yon pwoblèm nan toulede peyi Etazini ak Kanada.  

 

Enspeksyon yo te dekouvri defo wou “tip kokiyaj”, yon kondisyon yo jwenn sou yon kantite wou asye yo 

fenk retire nan kamyon sitèn nan lakou Kenwood. Sa ki karakterize kondisyon sa se degradasyon ak pèt 

sifas wou asye ki vin di, sa ki bay sifas plat ki ka koze yon klakman sou ray yo. Malgre yo pa kwè 

kondisyon wou sa yo kontribiye nan yon ankenn aksidan derayman jiska prezan, otorite onivo federal, 

eta ak kanadyen ap egzamine kòz espesifik defo kokiyaj sa yo pami yon pil ak pakèt prekosyon pou defo 

kolateral posib.  

 

Port of Albany 

 

Jodi a, DEC te lanse yon pwosesis enspeksyon konplè pandan plizyè semèn nan pi gwo enstalasyon 

stokaj petwòl Global Partners nan Port of Albany. Enspeksyon rekonesans jodi a te gen ladann 

obsèvasyon vizyèl tank stokaj ak kanalzasyon ki asosye ak yo.  

 

Pwosesis enspeksyon yo pral fokis sou tout aspè enstalasyon an pou garanti li pral anmezi pou l metrize 

devèsman petwòl epi anpeche yo rive nan dlo navigab ak litoral tou pre yo.  

 

Enspektè yo pral evalye eta ak stabilite resipyan stokaj ansanm ak metòd andigman segondè, tankou 

genn, fose drenaj, bak dekantasyon oubyen basen stokaj pou anpeche enpak devèsman dlo souteren 

oubyen dlo sifas. DEC pral egzamine kapasite òganizasyon entèvansyon nan ka devèsman pou kòmanse 

travay retablisman touswit apre yo resevwa yon alèt. 

Lòt Travay Sekirite NYS ap mennen 

 

Anplis analiz sa, mwa pase Gouvènè Cuomo te mande plizyè ajans onivo eta pou depose yon petisyon bò 

kote gouvenman federal la pou l pran mezi san pèdi tan pou pwoteje kominote ak resous natirèl eta nou 

yo kont katastwòf posib sa yo. Chanjman nesesè sa yo gen ladan yo adopsyon rapid règleman federal 

pèmanan ki baze sou yon reevalyasyon konplè sekirite espedisyon petwòl brit sou ray, chalan ak bato, 

enplemantasyon nòm konsepsyon ak sekirite kamyon sitèn pi solid, epi mezi ranfòse pou anpeche epi fè 

entèvansyon lè gen devèsman petwòl brit nan rivyè nou yo. 

 

Depi lè sa, epi sou presyon otorite Administrasyon Cuomo a, otorite federal te jwenn yon akò ak operatè 

wout ray pou ogmante enspeksyon, amelyore sekirite ak pi piti vitès ak nouvo teknoloji pou jwenn wout 

ki pi si, fasilite nòm sekirite ray epi amelyore preparasyon ak entèvansyon nan ijans sout liy ray yo. Epi, 

nan kòmansman semèn sa, USDOT te pibliye yon konsiy dijans ki mande tout espeditè petwòl brit 

Bakken pou yo teste pwodi yo pou garanti li klase kòmsadwa anvan transpò.  

